
MINUTI

Il-Minuti tal-Laqgħa Nru. 10 li saret fit-13 ta’ Jannar, 2016 ġew konfermati.

THE CHAIR (Onor. Louis Grech) (Deputat Prim Ministru u Ministru għall-Affarijiet Ewropej u t-Twettiq tal-Manifest Elettorali):  Nagħti merħba lil kulmin hawn preżenti għal din il-laqgħa tal-lum.  Se ngħaddu mill-ewwel, bil-permess tal-Kumitat, għal item numru 5 fuq l-aġenda.  

RIŻOLUZZJONI DWAR TRASFERIMENT TA’ PROPRJETÀ (Diversi Clubs u Assoċjazzjonijiet)

THE CHAIR:  L-Onor. Chris Agius.

ONOR. CHRIS AGIUS (Segretarju Parlamentari għar-Riċerka,  Innovazzjoni, Żgħażagħ u Sport):  Sur President, nipproponi din ir-riżoluzzjoni:  

“Billi hija l-politika tal-Gvern li jippromwovi l-isport kif ukoll is-sehem fil-qasam soċjali ta’ għaqdiet volontarji, il-Gvern tar-Repubblika ta’ Malta beħsiebu jagħti proprjetajiet lil Clubs u Assoċjazzjonijiet b'titolu ta’ kera jew ċens temporanju, il-proprjetajiet kif inhuma deskritti aħjar fl­abbozzi ta’ ftehim imqiegħda fuq il-Mejda tal-Kamra għaż-żmien, bil-kera jew ċens, u taħt il­kundizzjonijiet li jinsabu fl-istess abbozzi;

U billi huwa maħsub fil-paragrafu (d) tas-sub-artikolu (1) tal-artikolu 3 tal-Kapitlu 268 (Att dwar it-Trasferiment ta’ Artijiet tal-Gvern), li art li tkun proprjetà tal-Gvern jew amministrata minnu tista’ tiġi trasferita skont riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment; 

U billi huwa xieraq li t-trasferimenti fuq imsemmija jsiru skont riżoluzzjoni speċjali tal-Kamra tad-Deputati;

Għalhekk huwa b'dan riżolut  illi: 

ll-proprjetajiet li  jinsabu:

1. Santa Luċija Football Club 
2. The Rebel Riders Malta 
3. Malta Judo Foundation
4. Ħal Far Model Flying Association
5. Fgura United Football Club

Kif deskritti aħjar fl-abbozzi tal-ftehim li  jinsabu fuq il-Mejda tal-Kamra jiġu mogħtija b'titolu ta’ kera jew ċens temporanju lill-Clubs u Assoċjazzjonijiet imsemmija għaż-żmien, għall-iskop u skont il-pattijiet u kundizzjonijiet imsemmija fl-istess abbozzi.”.

Mr Chairman, hawnhekk qegħdin nitkellmu fuq ħames proprjetajiet li dwarhom kien hemm memorandum of understanding f’Jannar/Frar 2013.  Jiena tkellimt ukoll mal-Membri tan-naħa tal-Oppożizzjoni dwar dawn il-ħames trasferimenti ta’ proprjetajiet u għaddejthilhom ukoll kopji tal-kuntratti.  Jekk hemm xi mistoqsijiet dwarhom jien qiegħed hawn biex nirrispondi. 

THE CHAIR:  L-Onor. Tonio Fenech.

ONOR. TONIO FENECH:  Safejn naf jien hemm qbil dwarhom.

THE CHAIR: Jidher li m’hawnx domandi għalhekk se nressaq ir-riżoluzzjoni għall-vot.  Il-mistoqsija hi r-riżoluzzjoni kif imressqa u moqrija mill-Onor. Chris Agius.  Dawk favur?  (Onor. Membri:  Aye)  Dawk kontra?  Agreed.

Ir-riżoluzzjoni għaddiet nem. con.

THE CHAIR:  Ngħaddu issa għat-tieni item fuq l-aġenda.






RIŻOLUZZJONI DWAR TRASFERIMENT TA’ PROPRJETÀ (Foundation for the Rehabilitation of Drug Abusers)

THE CHAIR: L-Onor. Deborah Schembri.

ONOR. DEBORAH SCHEMBRI (Segretarju Parlamentari għall-Ippjanar u s-Simplifikazzjoni Amministrattiva):  Mr Chairman, nipproponi din ir-riżoluzzjoni:

“Billi permezz ta' kuntratt fl-atti tan-Nutar Dottor Vincent Miceli datat 22 ta' Ġunju, 1989 il-Gvern ta' Malta kien ikkonċeda a favur il-Foundation for the Rehabilitation of Drug Abusers b'titolu ta' enfitewsi temporanja dekorribbli mit-22/06/1989 Ii tiskadi fil-21/06/2014 kumpless ta' bini u l-art ta' madwarha f’Ħaż-Żebbug, Malta tal-kejl ta' ċirca 9307m.k. indikata bl-aħmar fuq pjanta L.D.No: 61A/89;

Billi permezz ta' kuntratt fl-atti tan-Nutar Dottor Vincent Miceli datat 29 ta' Novembru, 1995 il-Gvern ta' Malta kien ikkonċeda a favur l-istess Foundation for the Rehabilitation of Drug Abusers b'titolu ta' enfitewsi temporanja dekorribbli mid-09/05/1995 li tiskadi fil-21/06/2014 kumpless ta' bini u biċċa art kontigwa tal-kejl komplessiv ta' 2230m.k. indikata bl-aħmar fuq pjanta L.D.No: 61B/89;

Billi  skont  dawn  il-konċessjonijiet  enfitewtiċi l-Foundation  for  the Rehabilitation of Drug Abusers kellha d-dritt li a xelta tagħha tipproroga dawn il-konċessjonijiet enfitewtiċi temporanji (sakemm dawn ma jkunux ġew terminati qabel) għal żewġ perjodi biss konsekuttivi ta' ħamsa u għoxrin (25) sena bl-istess kundizzjonijiet u dan permezz  ta' ittra uffiċjali li tindika din l-intenzjoni tal-istess Foundation mibgħuta sitt (6) xhur qabel it-terminazzjoni ta' dawn il-konċessjonijiet u, f’każ ta' perjodu sussegwenti, qabel it­terminazzjoni ta' dan il-perjodu; u

Billi I-Foundation for the Rehabilitation of Drug Abusers naqset milli teżerċita dan id­dritt skont kif stipulat fl-atti hawn fuq imsemmija u issa l-imsemmija konċessjonijiet enfitewtiċi skadew; u

Billi sussegwentament il-Foundation for the Rehabilitation of Drug Abusers talbet lill-Gvern ta' Malta konċessjoni enfitewtika ġdida bl-istess pattijiet u kundizzjonijiet tal­konċessjonijiet enfitewtiċi li skadew; u

Billi hija l-politika tal-Gvern li jippromwovi attivitajiet soċjali, għalhekk il-Gvern qiegħed jiddisponi b'titolu ta' enfitewsi temporanja a favur il-Foundation for the Rehabilitation of Drug Abusers għal perjodu ta' ħamsa u għoxrin (25) sena b'effett mid­data tal-att tal-biċċa art fil-limiti ta' San Blas f’Ħaż-Żebbug, Malta, bil­benefikati/bini/miljoramenti fuqha kollha, bl-arja libera tagħha/tagħhom, tal-kejl ta' circa 11,618m.k. (dan il-kejl jinkorpora fih il-kejl tal-biċċiet art li preċedentement kienu ġew konċessi b'enfitewsi temporanja favur il-Foundation for the Rehabilitation of Drug Abusers), bid-drittijiet u l-pertinenzi kollha tagħha/tagħhom, u liema art bil­benefikati/bini/miljoramenti fuqha tinsab murija delineata bl-aħmar fuq pjanta u survey sheet inserita fl-istess pjanta, indikata bħala P.D. No:61C_89, bid-dritt li a xelta tal­Foundation, Ii tipproroga din il-konċessjoni enfitewtika temporanja (sakemm din ma tkunx giet terminata qabel) għal żewġ perjodi biss konsekuttivi ta' ħamsa u għoxrin (25) sena bl-istess kundizzjonijiet u dan permezz ta' ittra uffiċjali li tindika din l-intenzjoni tagħha mibgħuta sitt (6) xhur qabel it-terminazzjoni ta' din il-konċessjoni u, f’każ ta' perjodu sussegwenti, qabel it-terminazzjoni ta' dan il-perjodu; u

Billi huwa maħsub fil-paragrafu (d) tas-sub-artikolu (1) tal-artikolu 3 tal-Att dwar it­Trasferiment ta' Artijiet tal-Gvern (Kapitolu 268), li proprjetà li tkun  proprjetà  tal­Gvern jew amministrata minnu tista' tigi trasferita skont riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment; u

Billi huwa xieraq li t-trasferiment fuq imsemmi jsir skont riżoluzzjoni speċjali tal-Kamra tad-Deputati;

Għalhekk huwa b'dan riżolut li proprjetà ossia biċċa art fil-limiti ta' San Blas f’Ħaż-Żebbuġ, Malta, bil-benefikati/bini/miljoramenti fuqha kollha, bl-arja libera tagħha/tagħhom, tal-kejl ta' circa 11,618m.k, bid-drittijiet u l-pertinenzi kollha tagħha/tagħhom, u liema art bil-benefikati/bini/miljoramenti fuqha tinsab murija delineata bl-aħmar fuq pjanta u survey sheet inserita fl-istess pjanta, indikata  bħala  P.D. No:61C_89 tiġi mogħtija b'titolu ta' enfitewsi temporanja għal perjodu ta' ħamsa  u  għoxrin (25) sena dekorribbli mid-data tal-att a favur il-Foundation for the Rehabilitation of Drug Abusers, għall-iskop u skont il-pattijiet u l-kundizzjonijiet imsemmija fl-istess abbozz.”.

Mr Chairman, din hija temporary emphyteutical grant in favour of the Foundation for the Rehabilitation of Drug Abusers.  Kien sar kuntratt datat 22 ta’ Ġunju quddiem in-Nutar Vincent Miceli fejn ingħatat enfitewsi temporanja favur din il-Fondazzjoni għal perjodu ta’ 25 sena, li kienu jibdew fl-1989 u jiskadu fl-2014, biex jinbena dan il-kumpless f’Ħaż-Żebbuġ għall-benefiċċju tad-drug abusers.  Fl-1995 reġa’ ingħata titlu ta’ ċens temporanju lill-istess Fondazzjoni għal 25 sena f’parti oħra tal-blokk.  Kien hemm dritt ta’ estensjoni taż-żewġ temporary emphyteutical grants for a further consecutive period of 25 years, però l-Fondazzjoni m’utilizzatx id-dritt tagħha within the period of time stabbilit biex testendi, u allura qegħdin inressqu din ir-riżoluzzjoni biex nestendulhom.  Il-Kabinett approva din l-estensjoni against payment ta’ ċens għal €1,000 fis-sena u t-terminu huwa ta’ another consecutive period of 25 years.  Kif diġà għedt, dan il-bini se jkun jista’ jintuża minn dawk li jkunu qegħdin jirriabilitaw ruħhom mid-droga.

THE CHAIR:  Hawn rimarki?  L-Onor. Tonio Fenech.

ONOR. TONIO FENECH:  Effettivament se jibqgħu jżommu l-ispazju li kienu qegħdin jokkupaw.  

ONOR. DEBORAH SCHEMBRI:  Hekk hu.

ONOR. TONIO FENECH:  M’għandniex problema.

THE CHAIR: Jidher li m’hawnx aktar domandi għalhekk se nressaq ir-riżoluzzjoni għall-vot.  Il-mistoqsija hi r-riżoluzzjoni kif imressqa u moqrija mill-Onor. Deborah Schembri.  Dawk favur?  (Onor. Membri:  Aye)  Dawk kontra?  Agreed.

Ir-riżoluzzjoni għaddiet nem. con.

THE CHAIR:  Ngħaddu issa għat-tielet item fuq l-aġenda.

RIŻOLUZZJONI DWAR TRASFERIMENT TA’ PROPRJETÀ (The International Institute for Justice and the Rule of Law Foundation)

THE CHAIR: L-Onor. Deborah Schembri.

ONOR. DEBORAH SCHEMBRI:  Mr Chairman, nipproponi din ir-riżoluzzjoni:

“Billi fl-2014 giet maħluqa The International Institute for Justice and the Rule of Law Foundation bħala fondazzjoni bla profitt li tippromwovi t-tagħlim internazzjonali fejn it-tnax-il pajjiż fundatur tal-istess intrabbtu li jagħtu sapport ta' natura finanzjarja, kif ukoll ta'  natura  materjali fejn  il-Gvern  tar-Repubblika ta'  Malta  intrabat  bħala  Gvern ta' pajjiż fundatur li jipprovdi lok minn fejn il-fondazzjoni tista' topera u taqdi l-funzjonijiet  tagħha;

U   billi   l-Gvern   tar-Repubblika   ta'   Malta   beħsiebu   jagħti   b'titolu ta'   kera lill­International Institute for Justice and the Rule of  Law  Foundation  proprjetà fil­Birgu,  kif  inhi  deskritta  aħjar fl-abbozz  ta'  ftehim  imqiegħed  fuq  il-Mejda tal-Kamra, għaż-żmien  ta’ ħmistax (15)-il sena, liema terminu jiġi mġedded għal żewġ termini oħra ta'  ħmistax  (15)-il sena kull  wieħed  taħt  il-kundizzjonijiet  li jinsabu fl-istess abbozz;

U billi huwa maħsub fil-paragrafu (d) tas-sub-artikolu (1) tal-artikolu 3 tal-Kapitlu 268 (Att dwar it-Trasferiment ta'  Artijiet  tal-Gvern), li art li tkun proprjetà tal-Gvern jew amministrata minnu tista' tiġi trasferita skont Riżoluzzjoni speċjali tal-Kamra tad-Deputati  li tkun fis-seħħ  fil-waqt  tat-trasferiment;

U billi huwa xieraq li t-trasferiment fuq imsemmi jsir skont Riżoluzzjoni speċjali tal­Kamra tad-Deputati;

Għalhekk huwa b'dan riżolut li l-proprjetà fil-Birgu kif deskritta aħjar fl-abbozz  tal­ftehim li jinsab imqiegħed fuq il-Mejda tal-Kamra tiġi mogħtija b'titolu ta' kera lill­International Institute for Justice and the Rule of Law Foundation, għaż-żmien, għall­iskop u skont  il-pattijiet  u kundizzjonijiet  imsemmija  fl-istess abbozz.”.

Mr Chairman, l-International Institute for Justice and Rule of Law Foundation hija stabbilita bħala a non-profit international teaching foundation organisation li fiha hemm 12-il founding member, fosthom Malta, ir-Renju Unit u l-Istati Uniti.  Din il-Fondazzjoni, li għandha x-xogħol li tgħallem u hija internationally recognised, kellha bżonn binja fejn tagħmel l-istudji tagħha u minn fejn tgħallem, u ġiet identifikata proprjetà f’Vittoriosa li għandna l-pjanta tagħha annessa mal-kuntratt.  Kien hemm rakkmandazzjoni  li jingħataw titlu ta’ kera għal 15-il sena li jkun renewable for a further 15 year period fil-premises li se nagħtuhom.  Bażikament ir-rent hija fixed għal €4,600 fis-sena, liema ammont huwa rivedibbli u jista’ jiżdied sa 15% following the lapse of the first 15 years.

THE CHAIR:  Hawn rimarki?  L-Onor. Tonio Fenech.

ONOR. TONIO FENECH:  Fil-prinċipju żgur li m’għandniex problema, imma li xtaqt li jiġi ċċarat hu jekk din il-Fondazzjoni ġietx imwaqqfa issa jew kenitx diġà topera x’imkien ieħor.   

ONOR. DEBORAH SCHEMBRI:   Bħala International Institute for Justice and the Rule of Law Foundation kienet diġà stabbilita.  

THE CHAIR:  Imma hija ġdida għal Malta.

ONOR. DEBORAH SCHEMBRI:  Hekk hu; ma kellhiex sede hawn Malta.

ONOR. TONIO FENECH:  U Malta hija membru tagħha.

ONOR. DEBORAH SCHEMBRI:  Malta hija membru flimkien mal-Alġerija, Franza, il-Ġordan, l-Italja, il-Marokk, in-Netherlands, in-Niġerja, it-Tuneżija, it-Turkija, ir-Renju Unit u l-Istati Uniti.

ONOR. TONIO FENECH:  Kollox sew, m’għandniex problema.

THE CHAIR: Jidher li m’hawnx aktar domandi għalhekk se nressaq ir-riżoluzzjoni għall-vot.  Il-mistoqsija hi r-riżoluzzjoni kif imressqa u moqrija mill-Onor. Deborah Schembri.  Dawk favur?  (Onor. Membri:  Aye)  Dawk kontra?  Agreed.

Ir-riżoluzzjoni għaddiet nem. con.

THE CHAIR:  Ngħaddu issa għar-raba’ item fuq l-aġenda.

RIŻOLUZZJONI DWAR TRASFERIMENT TA’ PROPRJETÀ (Ven. Soċjetà Dun Filippu Borgia)

THE CHAIR: L-Onor. Deborah Schembri.

ONOR. DEBORAH SCHEMBRI:  Mr Chairman, nipproponi din ir-riżoluzzjoni:

“Billi hija l-politika tal-Gvern li jippromwovi attivitajiet filantropiċi u soċjo u/jew storiċi-kulturali, il-Gvern qiegħed jiddisponi b’titolu ta’ enfitewsi temporanja a favur il-Ven. Soċjetà Dun Filippu Borgia, Birkirkara ‘Ad Jura Populi Heleniani Servanda’ għal perjodu ta’ tletin (30) sena l-fond li jġib in-numri uffiċjali erbatax (14) u sittax (16) ġia ħamsa u erbgħin (45) u sitta u erbgħin (46), fi Pjazza Santa Liena, Birkirkara; 

Illi dan il-fond se jintuża unikament u esklussivament għall-iskopijiet filantropiċi u għall-iskopijiet illi s-Soċjetà għandha mniżżla fl-istatut tagħha; 

U billi huwa maħsub fil-paragrafu (d) tas-sub-artikolu (1) tal-artikolu 3 tal-Att dwar it-Trasferiment ta’ Artijiet tal-Gvern (Kapitolu 268), li proprjetà li tkun proprjetà tal-Gvern jew amministrata minnu tista’ tiġi trasferita skont riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment;

U billi huwa xieraq li t-trasferiment fuq imsemmi jsir skont riżoluzzjoni speċjali tal-Kamra tad-Deputati;

Għalhekk huwa b’dan riżolut li proprjetà ossia l-fond li jġib in-numri uffiċjali erbatax (14) u sittax (16) ġia ħamsa u erbgħin (45) u sitta u erbgħin (46), fi Pjazza Santa Liena, Birkirkara, kif deskritt aħjar fl-abbozz tal-kuntratt li jinsab imqiegħed fuq il-Mejda tal-Kamra, jiġi mogħti b’titolu ta’ enfitewsi temporanja għal perjodu ta’ tletin (30) sena dekorribbli mid-data tal-att a favur il-Ven. Soċjetà Dun Filippo Borgia, Birkirkara ‘Ad Jura Populi Heleniani Servanda’ għall-iskop u skont il-pattijiet u l-kundizzjonijiet imsemmija fl-istess abbozz.”.

Mr Chairman, hawnhekk qegħdin nitkellmu fuq proprjetà li tinsab f’numri 14 u 16 Pjazza Santa Liena, Birkirkara li kienet ingħatat b’encroachment lis-Soċjetà Dun Filippo Borgia b’kera annwali ta’ €350 fis-sena.  Dawn huma a registered voluntary organisation  u fl-2012 kienu talbu li jkunu granted 25 years b’konċessjoni ta’ ċens minflok il-kirja.  Kienet għaddiet riżoluzzjoni parlamentari, però kien hemm xi problema u m’għamlux il-kuntratt within the period of one year.  Għalhekk reġgħet telgħet riżoluzzjoni parlamentari, però kien hemm problema fil-garanzija għax kienu qegħdin ikunu miżmuma liable personalment, is-segretarju u l-president tal-organizzazzjoni, sakemm imutu, xi ħaġa li ma kenitx tagħmel sens, la għall-Gvern u lanqas għalihom u allura għat-tieni darba reġa’ ma ġiex iffirmat il-kuntratt.   Issa qegħdin nerġgħu ntellgħuha għal darb’oħra wara li sar xi tibdil mill-Government Property Department.  Bażikament din hija emphyteutical concession for 30 years with an annual ground rent of €350.

THE CHAIR:  Hawn xi kummenti jew mistoqsijiet?

ONOR. TONIO FENECH:  M’għandniex problema.

THE CHAIR: Jidher li m’hawnx domandi għalhekk se nressaq ir-riżoluzzjoni għall-vot.  Il-mistoqsija hi r-riżoluzzjoni kif imressqa u moqrija mill-Onor. Deborah Schembri.  Dawk favur?  (Onor. Membri:  Aye)  Dawk kontra?  Agreed.

Ir-riżoluzzjoni għaddiet nem. con.

THE CHAIR:  Ngħaddu issa għas-sitt item fuq l-aġenda.

RIŻOLUZZJONI DWAR TRASFERIMENT TA’ PROPRJETÀ (Foundation for the Rehabilitation of Drug Abusers)

THE CHAIR: L-Onor. Deborah Schembri.

ONOR. DEBORAH SCHEMBRI:  Sur President, nipproponi din ir-riżoluzzjoni:

“Billi l-Foundation for the Rehabilitation of Drug Abusers talbet lill-Gvern ta’ Malta jikkonċedi a favur tagħha b’titolu ta’ konċessjoni enfitewtika temporanja għal żmien 25 sena mid-data tal-kuntratt ta’ biċċa art fil-klawsura ‘Tal-Libwar’, fis-Siġġiewi, bil-benefikati/bini/miljoramenti fuqha kollha, bl-arja libera tagħha/tagħhom, tal-kejl ta’ circa disat elef mitejn u tnejn u erbgħin metru kwadu (9242m.k.), bid-drittijiet u l-pertinenzi kollha tagħha/tagħhom, u liema art bil-benefikati fuqha tinsab murija delineata bl-aħmar fuq pjanta u survey sheet inserita fl-istess pjanta indikata bħala Property Drawing Numru elfejn u sittax underscore żero sebgħa sitta erbgħa (P.D. No:2016_0764), liema pjanta ser tiġi annessa mal-att taħt il-pattijiet u kundizzjonijiet stipulati fl-att; u

Billi hija l-politika tal-Gvern li jippromwovi attivitajiet soċjali, għalhekk il-Gvern qiegħed jiddisponi b’titolu ta’ enfitewsi temporanja għal perjodu ta’ ħamsa u għoxrin (25) sena b’effett mid-data tal-att a favur il-Foundation for the Rehabilitation of Drug Abusers il-proprjetà hawn fuq deskritta bil-benefikati/bini/miljoramenti fuqha, bid-dritt a xelta tal-Foundation, li tipproroga din il-konċessjoni enfitewtika temporanja (sakemm din ma tkunx ġiet terminata qabel) għal żewġ perjodi biss konsekuttivi ta’ ħamsa u għoxrin (25) sena bl-istess kundizzjonijiet u dan permezz ta’ ittra uffiċjali li tindika din l-intenzjoni tagħha mibgħuta sitt (6) xhur qabel it-terminazzjoni ta’ din il-konċessjoni u, f’każ ta’ perjodu sussegwenti, qabel it-terminazzjoni ta’ dan il-perjodu; u 

Billi huwa maħsub fil-paragrafu (d) tas-sub-artikolu (1) tal-artikolu 3 tal-Att dwar it-Trasferiment ta’ Artijiet tal-Gvern (Kapitolu 268), li proprjetà li tkun proprjetà tal-Gvern jew amministrata minnu tista’ tiġi trasferita skont riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment; u

Billi huwa xieraq li t-trasferiment fuq imsemmi jsir skont riżoluzzjoni speċjali tal-Kamra tad-Deputati;

Għalhekk huwa b’dan riżolut li proprjetà ossia biċċa art fil-klawsura ‘Tal-Libwar’, fis-Siġġiewi bil-benefikati/bini/miljoramenti fuqha kollha, bl-arja libera tagħha/tagħhom, tal-kejl ta’ circa disat elef mitejn u tnejn u erbgħin metru kwadru (9242m.k.), bid-drittijiet u l-pertinenzi kollha tagħha/tagħhom, u liema art bil-benefikati fuqha tinsab murija delineata bl-aħmar fuq pjanta, u survery sheet inserita fl-istess pjanta, indikata bħala Property Drawing Numru elfejn u sittax underscore żero sebgħa sitta erbgħa (P.D. No:2016_0764), tiġi mogħtija b’titolu ta’ enfitewsi temporanja għal perjodu ta’ ħamsa u għoxrin (25) sena dekorribbli mid-data tal-att a favur il-Foundation for the Rehabilitation of Drug Abusers, għall-iskop u skont il-pattijiet u l-kundizzjonijiet imsemmija fl-istess abbozz.”.

Mr Chairman, il-Foundation for the Rehabilitation of Drug Abusers, li bħalissa huma l-Caritas, qegħdin jaħdmu biex anke ż-żgħażagħ ta’ taħt it-18-il sena jkollhom post fejn ikunu jistgħu jirriabilitaw ruħhom għax il-premises li għandhom, li tkellimna fuqhom aktar kmieni, huma għal dawk li għandhom ‘il fuq minn 18-il sena, u nstabet proprjetà f’Tal-Ibwar, limiti tas-Siġġiewi.  Din il-proprjetà kienet tal-Onor. Marlene Farrugia li ċediet iċ-ċens tagħha sabiex il-Gvern seta’ jagħmel din ir-riżoluzzjoni.  L-idea hi li din il-proprjetà tingħata għal perjodu ta’ 25 sena li jista’ jiġġedded ukoll for 25 consecutive years.  Il-ground rent hija ta’ €1,000 fis-sena u d-daqs huwa ta’ madwar 9,000 metru kwadru.  

THE CHAIR:  Hawn xi mistoqsijiet jew kummenti?

ONOR. TONIO FENECH:  Ovvjament fil-prinċipju hija idea tajba għax hemm bżonn ta’ dan is-servizz, però mhijiex ċara fejn qiegħda l-proprjetà.

THE CHAIR:  L-Onor. Godfrey Farrugia.

ONOR. GODFREY FARRUGIA:  Qiegħda faċċata ta’ fejn hemm il-Pulizija fil-Ħandaq.

ONOR. TONIO FENECH:  Jiġifieri qiegħda fiż-żona ta’ żvilupp?  Għax il-post jidher li hu żgħir.

ONOR. GODFREY FARRUGIA:  Le, mhux qiegħed fiż-żona ta’ żvilupp, imma hemm permess li kien ingħata fi żmien l-amministrazzjoni preċedenti biex binja antika li hemm tkun tista’ tikber sa ċertu proporzjon.  Il-bini jrid jiġi rranġat għax kif inhu mhuwiex abitabbli minħabba li ċerti soqfa waqgħu, imma hemm spazju tajjeb.

ONOR. DEBORAH SCHEMBRI:  Bażikament il-permessi diġà qegħdin hemmhekk.  Il-problema li kien hemm kienet li l-permessi kienu ħarġu, però at that time l-art kienet mogħtija għal skopijiet agrikoli u allura ma seta’ jinbena xejn.  Issa li ġiet lura, wieħed jista’ jutilizza dak il-permess biex issir din il-biċċa xogħol.  Kien hemm bżonn li din il-binja tkun f’post imwarrab u mhux f’post urban, anke biex ir-rehabilitation ta’ min se juża dan il-post tkun aktar suċċess.

THE CHAIR:  Jidher li m’hawnx aktar domandi għalhekk se nressaq ir-riżoluzzjoni għall-vot.  Il-mistoqsija hi r-riżoluzzjoni kif imressqa u moqrija mill-Onor. Deborah Schembri.  Dawk favur?  (Onor. Membri:  Aye)  Dawk kontra?  Agreed.
Ir-riżoluzzjoni għaddiet nem. con.

THE CHAIR:  Ngħaddu issa għas-seba’ item fuq l-aġenda.

RIŻOLUZZJONI DWAR TRASFERIMENT TA’ PROPRJETÀ (Marina di Valletta Limited)

THE CHAIR: L-Onor. Deborah Schembri.

ONOR. DEBORAH SCHEMBRI:  Sur President, nipproponi din ir-riżoluzzjoni:

“Billi hija politika tal-Gvern li jħeġġeġ proġetti li joħolqu impjiegi sostenibbli li jagħtu spinta ekonomika u infrastrutturali lill-pajjiż u partikolarment proġetti li jesiġu  r-rijabilitazzjoni u r-riġenerazzjoni  ta' żoni adatti sabiex fihom isir l-irmiġġ ta' bastimenti ta' lussu li huma magħrufin li jiġġeneraw attività ekonomika sostanzjali;

U billi Transport Malta ħarġet Sejħa għall-Proposti għall-Iżvilupp,  Tħaddim u Mmaniġġar ta' Yacht Marina f'Sa Maison;

U billi l-artijiet li fuqhom huwa prospettat li  jsir il-proġett ta' Yacht Marina għall-iskop fuq imsemmi  huma artijiet proprjetà tal-Gvern u sabiex jiġi mwettaq  dak maħsub fis-Sejħa għall-Proposti maħruġa minn Transport   Malta   huwa   impliċitu   li l-Gvern  jiddisponi   b'titolu ta' enfitewsi temporanja minn dawn l-artijiet għal żmien ħamsa  u  għoxrin (25) sena;

U billi huwa propost illi din il-konċessjoni  ssir favur  il-Kumpannija  Marina di  Valletta  Limited,  liema  kumpannija  ntagħżlet  minn Kumitat imwaqqaf apposta biex jevalwa l-proposti,  dwar  is-sit konsistenti  minn binjiet u strutturi fil-limiti tal-Pietà ta' kejl ta ' circa 4105 metru kwadru ki f indikati fil-pjanta annessa ma’ din ir-riżoluzzjoni u biċ-ċens u taħt il-kundizzjonijiet kif deskritti aħjar fl-abbozz ta' ftehim imqiegħed fuq il-Mejda tal-Kamra tad-Deputati  u ppreżentat ma’ din  il-Mozzjoni;

U billi l-Gvern iqis l-iżvilupp, tħaddim u mmaniġġar ta' marina f’Sa Maison bħala parti integrali minn żvilupp sostenibbli biex jippromwovi użu aħjar ta' bini tal-Gvern u dan sabiex jattira investiment lejn Malta ta' turiżmu speċjalizzat.  Fl-istess ħin ser jingħata nifs ġdid lil dan is-sit b'użu li jkun sinonimu mal-użu oriġinali ta' dan is-sit fil-qasam marittimu;

U billi huwa maħsub fil-paragrafu (d) tas-sub-artikolu (1) tal-artikolu 3 tal-Att dwar it-Trasferiment ta’ Artijiet tal-Gvern (Kapitolu 268), li art li tkun proprjetà tal-Gvern jew amministrata minnu tista’ tiġi  trasferita  skont riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment;

U billi huwa xieraq li t-trasferiment fuq  imsemmi  jsir  skont riżoluzzjoni  speċjali tal-Kamra  tad-Deputati;

Għalhekk huwa b'dan rizolut li s-sit, konsistenti minn binja u l-art ta' kejl ta' madwar 4105 metru kwadru f'Sa Maison, limiti ta' Pietà kif deskritta aħjar fl-abbozz tal-kuntratt li jinsab imqiegħed fuq il-Mejda tal­Kamra, tiġi konċessa b'titolu ta' enfitewsi temporanja għal żmien  ta'  ħamsa u għoxrin (25) sena, u għall-iskop u skont il-pattijiet u l-kundizzjonijiet  imsemmija  fl-istess abbozz.”.

THE CHAIR:  L-Onor. Mizzi.

ONOR. JOE MIZZI (Ministru għat-Trasport u l-Infrastruttura):  Mr Chairman, fil-15 ta’ Lulju, 2014 Transport Malta (TM) kienet ħarġet sejħa pubblika għall-proposti għall-konċessjoni ta’ żvilupp u għall-operat u l-immaniġjar tal-Yacht Marina f’Sa Maison.  Wara l-proċess ta’ shortlisting, il-Consortium Marina di Valletta ġie identifikat bħala l-aħjar għażla mill-awtorità skont it-termini maħruġa fl-istess sejħa u ġew avviċinati biex jinnegozjaw it-termini tar-Request for Proposals (RFP), ma’ TM.  Wara negozjati bejn TM, id-Dipartiment tal-Artijiet u l-proponent preferut, u wara diversi laqgħat mal-Avukat Ġenerali (AĠ), il-partijiet konċernati qablu li jidħlu f’concession agreement  u f’kuntratt ta’ ċens li jirregolarizzaw dan il-proġett għal perjodu ta’ 25 sena.  Permezz tal-concession agreement, TM se tkun qed tappunta lil Marina di Valletta Consortium biex jiżviluppaw, joperaw u jimmaniġġjaw il-marina għal perjodu ta’ 25 sena, kif ukoll li jiżviluppaw il-faċilitajiet u s-servizzi ta’ marina biex jassiguraw is-sostenibilità fit-tul tal-qasam tal-yachting dejjem a spejjeż u għar-riskju tal-operatur.   Mal-iffirmar ta’ dan il-concession agreement Marina di Valletta Consortium se jidħlu f’responsabilità li jiżviluppaw il-marina skont il-proposti sottometti kif indikat fl-RFP u l-capital investment plan, joperaw u jimmaniġġjaw il-marina skont l-istess proposti, b’mod partikolari fil-business and operational plans, inkluż fil-proposta sottomessa minnhom, u jadottaw kull miżura ta’ sigurtà biex tiġi mħarsa s-sigurtà ġenerali tan-negozju tal-marina, kif ukoll dawk li se jagħmlu użu minnha nkluż il-viżitaturi u l-impjegati.  Irid ukoll jinżamm kuntatt mal-partijiet kollha konċernati, inkluż il-kunsilli lokali rilevanti, jaċċettaw li x-xatt tal-marina huwa aċċessibbli għall-pubbliku ġenerali matul il-ħinijiet kollha u li jħarsu wkoll il-liġijiet applikabbli mal-operat tal-marina speċifikament, imma mhux limitat għal-liġijiet u r-regolamenti ambjentali, kemm dawk ta’ sigurtà kif ukoll dawk marittimi.  Skont l-istess concession agreement, TM se tħallas is-somma ta’ €2,269,000 inkluż il-VAT kif applikabbli skont il-liġi.  Din is-somma se titħallas darba bil-quddiem mingħand Marina di Valletta Ltd.  Marina di Valletta Ltd. se tħallas ukoll lil TM is-somma ta’ €113,760 inkluż il-VAT kull sena bil-quddiem.  Din is-somma tiżdied b’10% kull ħames snin.  Il-Marina di Valletta Ltd. se jkunu qegħdin jidħlu wkoll f’kuntratt ta’ ċens mad-Dipartiment tal-Artijiet li permezz tiegħu l-Gvern se jkun qed jagħti b’ċens għal perjodu ta’ 25 sena s-sit fil-limiti ta’ Tal-Pietà, li jkopri medda ta’ art ta’ bejn wieħed u ieħor 4,105 metru kwadru.  

THE CHAIR:  Hawn rimarki?  L-Onor. Charles Mangion.

ONOR. CHARLES MANGION:  Sur President, nitlob li fil-vot ta’ dan il-kuntratt partikolari inkun rikużat peress li jien kont involut fil-koordinament u fid-drafting tal-konċessjoni enfitewtika għan-naħa tal-Land Department.  Qed niddikjara dan biex inkun on record.  

THE CHAIR: Id-dikjarazzjoni tiegħek ġiet innotata u t-talba tiegħek milqugħa.  L-Onor. Tonio Fenech.

ONOR. TONIO FENECH:  Għaliex inħasset il-ħtieġa li tiġi quddiem il-Kumitat jekk ħarġet permezz ta’ RFP, li huwa a competitive procedure?  Inbidel xi ħaġa mill-konċessjoni oriġinali kif ħarġet?

ONOR. JOE MIZZI:  Jekk m’iniex sejjer żball, għax hemm żewġ kuntratti, però s-Sur Borg ikun jista’ jispjega aħjar.

THE CHAIR:  Is-Sur Borg.  

IS-SUR CLIFTON BORG (Senior Operations Officer, TM):  Bażikament l-RFP kellu provision li jkun hemm kuntratt ta’ ċens, u peress li kien hemm kuntratt ta’ ċens u kien se jingħata a parcel of land, kellna parir mingħand l-AG biex titressaq parliamentary resolution.

ONOR. TONIO FENECH:  Imma biex niftehmu u biex inkunu ċari, ma nbidel xejn mis-sejħa oriġinali.  

IS-SUR CLIFTON BORG:  Le, ma nbidel xejn.  

ONOR. TONIO FENECH:  Għax jista’ jinbidel u għalhekk ikun hemm skop li tiġi fil-Parlament.  

THE CHAIR:  Qed tikkonferma li ma nbidel xejn?

IS-SUR CLIFTON BORG:  Iva, nikkonferma li ma nbidel xejn.

ONOR. TONIO FENECH:  Aħna dalgħodu ltqajna u għamilna d-domandi tagħna fuq il-proċess innifsu u xtaqt li uffiċjalment jiġi kkonfermat lill-Kumitat li din kienet l-aħjar offerta finanzjarja u forsi jiġi spjegat lill-Kumitat il-proċess innifsu.

IS-SUR CLIFTON BORG:  Fil-fatt din kienet l-aħjar offerta finanzjarja.  Il-financial kienet maqsuma bejn żewġ partijiet; l-upfront payment u l-concession fee.  Kemm jekk taqsam l-upfront payment bil-punti ta’ 25 points u 25 points il-concession, kif ukoll jekk tgħaqqadhom, xorta waħda tibqa’ l-aħjar offerta.  

THE CHAIR:  L-Onor. Tonio Fenech.

ONOR. TONIO FENECH:  Irrid nissolleva illi li taqsam il-punti 25 u 25 ma tantx naħseb li kienet l-aħjar idea għax jista’ jkollok fuq naħa €1 u €2 u fuq in-naħa l-oħra €1 miljun u €2 miljuni, però jidher li sar il-proċess ħolistiku u xorta din kienet l-aħjar offerta finanzjarja.

IS-SUR CLIFTON BORG:  Fil-fatt kien hemm appell u d-direzzjoni kienet biex jerġa’ jiġi evalwat il-financial file b’kollox ikkonsolidat u xorta waħda irriżulta li kienu l-aħjar.

THE CHAIR: Jidher li m’hawnx aktar domandi għalhekk se nressaq ir-riżoluzzjoni għall-vot.  Il-mistoqsija hi r-riżoluzzjoni kif imressqa u moqrija mill-Onor. Deborah Schembri.  Dawk favur?  (Onor. Membri:  Aye)  Dawk kontra?  Agreed.

Ir-riżoluzzjoni għaddiet nem. con.

THE CHAIR:  Ngħaddu issa għall-aħħar item li għandna fuq l-aġenda.









RAPPORT ANNWALI U STQARRIJIET FINANZJARJI TAL-UFFIĊĊJU NAZZJONALI TAL-VERIFIKA GĦAS-SENA LI TAGĦLAQ FIL-31 TA’ DIĊEMBRU 2015 U ESTIMI FINANZJARJI TAL-UFFIĊĊJU NAZZJONALI TAL-VERIFIKA GĦAS-SENA 2017

THE CHAIR:  Nitlob lill-Awditur Ġenerali sabiex jagħmel l-intervent tiegħu.  

IS-SUR CHARLES DEGUARA (Awditur Ġenerali):  Grazzi, Sur President.  Din hija l-ewwel okkażjoni fejn qiegħed nippreżenta l-Estimi tal-Uffiċċju Nazzjonali tal-Verifika minn meta d-Deputat Awditur Ġenerali – li qiegħed hawnhekk ħdejja – u jien, ħadna l-ġurament tal-ħatra tagħna fit-30 ta’ Marzu li għadda. Nixtieq nieħu din l-okkażjoni biex nirringrazzja l-predeċessur tiegħi, is-Sur Anthony Mifsud, li għal kważi tmien snin mexxa lil dan l-Uffiċċju waqt li jien kont inservi bħala Deputat tiegħu.

Meta għall-aħħar ta’ Mejju, iltqajna mas-Segretarju Permanenti fil-Ministeru għall-Finanzi biex niddiskutu l-pjan finanzjarju tagħna għas-snin 2017-2019 ġie miftiehem li għandna nippreżentaw l-estimi tagħna quddiem dan il-Kumitat aktar kmieni mis-soltu. Dan biex nevitaw dak li kien jiġri ħafna drabi fil-passat meta dan il-Kumitat kien japprovalna tant ammont ta’ finanzjament waqt li l-Ministeru għall-Finanzi, fl-estimi annwali, kien sussegwentament jipprovdilna ammont anqas.

Din is-sena, qbilna mal-Ministeru għall-Finanzi li minħabba l-fatt li huma kienu se japprovaw l-estimi tagħna ta’ €3.15 miljun għas-sena 2017, hekk kif spjegat fid-dettall fil-pjan finanzjarju tagħna – li kif diġà ntqal ġie mqassam – kien ikun opportun li jkollna wkoll l-approvazzjoni ta’ dan il-Kumitat fuq l-istess ammont, u li din l-approvazzjoni tingħata fi żmien aktar konsiderevoli għalihom biex tiġi inkorporata fl-estimi tagħhom.

Jekk nibdew nimxu ma’ din il-proċedura nkunu qegħdin niżguraw li l-figuri hekk kif jiġu sottomessi fil-pjan finanzjarju tal-Finanzi jkunu jaqblu mal-figuri tal-estimi li jiġu ppreżentati lil dan il-Kumitat. B’hekk tinqata’ darba għal dejjem id-differenza fl-allokazzjonijiet tal-fondi bejn dan il-Kumitat u l-Ministeru għall-Finanzi.  Ħalli issa ngħaddi biex nitkellem dwar l-audited financial statements għas-sena 2015.  

Dawn l-istatements, li huma ffirmati minn Darren Govus, partner ta’ KPMG – li wkoll huwa preżenti hawnhekk – bħas-soltu tana l-aħjar opinjoni li tista’ tingħata fuq il-financial statements, dik li r-rendikont finanzjaru jagħti stampa vera u ġusta tal-pożizzjoni finanzjarja skont l-aħħar ta’ Diċembru 2015.  Dan dejjem skont l-International Financial Reporting Standards addottati mill-Unjoni Ewropea.

Tajjeb wieħed isemmi li l-Uffiċċju Nazzjonali tal-Verifika kien wieħed mill-ewwel entitajiet tal-Gvern mhux kummerċjali li jirrapporta fuq sistema ta’ accruals.  Fil-fatt din is-sistema ġiet addottata aktar minn 17-il sena ilu, eżattament fl-1998.

Biex nagħmel aċċenn qasir fuq is-sena 2015 ngħid li l-ispiża tal-operat tal-Uffiċċju laħqet madwar €2.7 miljun, l-istess ammont li nġibed mit-Teżor. Madankollu dan l-ammont ma kienx biżżejjed biex inkopru l-proviżjoni tal-pensjonijiet u għalhekk spiċċajna b’defiċit ta’ €84,000. Li kieku l-Uffiċċju ġibed it-€2.8 miljuni li ġew approvati mill-Kumitat, ma kienx jispiċċa b’dan id-deficit, imma għal darb’oħra l-Uffiċċju ħass li għandu jżomm mal-allokazzjoni tal-Ministeru għall-Finanzi peress li huwa konxju ta’ kemm il-Ministeru jagħmel kulma jista’ biex strettament iżomm taħt kontroll il-varjazzjonijiet fl-estimi tal-ministeri u entitajiet oħra.

Kif tistgħu taraw mill-accounts, l-ispiża fuq personal emoluments kienet tammonta għal kważi 79% tal-ispiża totali, waqt li kważi 9% tal-ispiża kienet dovuta biex isir l-audit tal-kunsilli lokali. Dan l-aħħar ammont, strettament, mhuwiex spiża marbuta mal-Uffiċċju tagħna.

Il-medja tal-impjegati matul is-sena kienet ta’ 62 persuna, li minnhom 16 jaħdmu fuq sistema ta’ sigħat ridotti.  Matul is-sena, ħriġna total ta’ 14-il rapport; seba’ investigazzjonijiet u rapporti speċjali, tliet performance audits, żewġ IT audits, il-Work and Activities Report, u r-Rapport Annwali tal-financial and compliance, li kien maqsum fi tnejn, bir-rapport fuq il-kunsill lokali ppublikat separatament.

Xtaqt nirriferi għall-kumment qasir li għamilna  fil-bidu tar-Rapport Annwali fejn irrimarkajna li s-sena 2015 kienet sena record fejn jidħlu talbiet ta’ inkjesti li saru mill-Parlament u mill-Kumitat Permanenti dwar il-Kontijiet Pubbliċi.  U s-seba’ rapporti ta’ investigazzjonijiet u rapporti speċjali li ġew pubblikati fl-2015 jirriflettu l-attività kbira li saret tiddomina f’din il-sezzjoni tal-Uffiċċju tagħna.  

Sur President, qabel ngħaddi għas-sena kurrenti, ma nafx jekk hawnx xi mistoqsijiet dwar is-sena 2015.

THE CHAIR:  Hawn xi domandi dwar is-sena 2015?  L-Onor. Tonio Fenech.

ONOR. TONIO FENECH: Jekk inħarsu lejn liema hija l-ikbar issue li qed toħloq id-deficit lill-Uffiċċju naraw li din hija l-provvediment tal-kontinġenza marbuta mal-pensjonijiet u l-gratuities.  Jekk inħarsu lejn il-balance sheet naraw li d-deficit akkumulat huwa ta’ €631,000 u l-provvediment għall-pensjoni u l-gratuity huwa ta’ kważi €0.5 miljun, jiġifieri madwar €130,000 biss huma marbuta ma’ spejjeż ikbar mid-dipartiment innifsu. Ma taħsbux li l-idea toħloq anomalija, fis-sens li qed nipprovdu għal dak li suppost huwa l-gratuity skont il-provvedimenti legali, imma fil-fatt m’aħna qed nipprovdu xejn għax din iżżid id-deficit u allura l-provvediment huwa biss fil-kotba għax il-Gvern xorta qed jieħu d-deficit fuqu?  Ma nafx kif din tista’ tiġi riżolta b’mod permanenti minflok tibqa’ takkumula.

IS-SUR CHARLES DEGUARA:  Fil-fatt id-diskussjoni dwar dan il-punt tqum kważi kull sena meta niddiskutu l-estimi tal-Uffiċċju tagħna.  Fir-Rapport Annwali tagħna, aħna nikkritikaw lil dawk l-entitajiet – hemm ammont qawwi ħafna minnhom – li ma jgħaddux din is-somma lit-Teżor – ħdejja għandi lis-Sur Camilleri li kien għadu kif kien Accountant General u jaf sew b’din is-sitwazzjoni – and in a way we have to practice what we preach.  Fil-verità, kif qed tgħid tajjeb inti, din mhijiex kwestjoni ta’ deficit għax jekk il-Finanzi jgħaddulna dan l-ammont, toħroġ spiża biex neħduhom aħna u jidħol dħul għat-Teżor.  Jiġifieri kważi kważi din hija biss a book keeping entry, xejn iżjed.  

ONOR. TONIO FENECH:  Jidher li fl-2017 qed isir provvediment għaliha u fil-fatt hemm surplus.   Dan ifisser li ttieħdet id-deċiżjoni li s-sovvenzjoni se tibda tkopri din l-ispiża wkoll, jew hija biss koinċidentali ta’ darba?

IS-SUR CHARLES DEGUARA:  Aħna hekk nixtiequ, imma at the end of the day jiddependi minn x’ammont ta’ budget ningħataw mill-Ministeru għall-Finanzi.  Jekk ningħataw dan l-ammont – u meta ltqajna mal-Permanent Secretary, li qiegħed hawnhekk preżenti, fil-prinċipju qabel mal-ammont totali tagħna, u b’hekk qegħdin hawnhekk u nirringrazzja liċ-Chairman li tana din l-opportunità – nibdew naqtgħu mill-ammont.

THE CHAIR:  Nixtieq nisma’ l-veduta tas-Segretarju Permanenti fil-Ministeru għall-Finanzi dwar din il-kwestjoni.

IS-SUR ALFRED CAMILLERI (Segretarju Permanenti fil-Ministeru għall-Finanzi):  Kif qal tajjeb l-Awditur Ġenerali, aħna ħassejna li jkun iktar opportun li din id-diskussjoni ssir qabel il-kumpilazzjoni u l-preżentazzjoni tal-estimi ġenerali tal-Gvern għax inkella nkunu qegħdin inpoġġu l-ħmar wara l-karettun.  Qed ngħid hekk għax il-Gvern japproprja il-finanzi fl-estimi ġenerali u kien qed ikollna s-sitwazzjoni ftit anomala fejn niġu ppreżentati b’business plan, bħalma nagħmlu ma’ kulħadd, ninnegozjaw, imma mbagħad il-Parlament, jew dan il-Kumitat, wara li jiġu ppreżentati l-estimi ġenerali japprova ċifra differenti.  Naħseb li dik kienet qed toħloq ftit ta’ skumdità.  Allura tajjeb li d-diskussjoni ssir waqt li nkunu qegħdin nippreparaw l-estimi ġenerali, imbagħad nieħdu konjizzjoni ta’ dak li jkun ġie deċiż f’dan il-Kumitat u ndaħħluh fl-estimi ġenerali.  

Fejn tidħol l-issue tal-pensjonijiet, naħseb ikun tajjeb li dan il-każ nissetiljawh darba għal dejjem.  Biss hawnhekk irrid ngħid li dan il-każ nistgħu nissetiljawh għax il-finanzjament għall-Uffiċċju tal-Awditur Ġenerali ġej kollu mill-budget tal-Gvern.  Għandna entitajiet, li wkoll għandhom bixra kummerċjali, fejn hemm l-istess problema, jiġifieri dik tal-arretrati, u d-dħul tagħhom ġej prattikament kollu mis-suq. Naħseb li din hija issue li xi darba trid tiġi diskussa b’mod estensiv u trid tittieħed deċiżjoni li, biex ngħid hekk, tkopri lill-Gvern sħiħ.  F’dan il-każ naħseb li nistgħu nirriżolvuha b’dan il-mod.

THE CHAIR:  Sur Camilleri, nirringrazzjak.  Jidher li l-proċedura li qed titkellem dwarha se tibda tiġi addottata, dak il-provvediment se jibda jsir, u se tkun xi ħaġa regolari annwali.  

Sur Deguara, xtaqt nistaqsik jekk iż-żieda fl-ispejjeż l-oħrajn hijiex ġejja minħabba li żidtu r-reklutaġġ u anke minħabba li kellkom iż-żidiet tal-ftehim kollettiv.  

IS-SUR CHARLES DEGUARA:  Iva, hekk hu.  

THE CHAIR: Nirringrazzjak.  Ma jidhirx li hawn aktar domandi dwar l-2015 u għalhekk nitolbok tkompli b-ispjega dwar is-sena kurrenti.  

IS-SUR CHARLES DEGUARA:  Nirringrazzjak.  Fl-ewwel sitt xhur ta’ din is-sena diġà ġew ippubblikati disa’ rapporti; l-investigazzjoni dwar l-esproprju ta’ 36, Old Mint Street, Valletta, żewġ investigazzjonijiet fuq bosta skemi ta’ fondi tal-kunsilli lokali, erba’ performance audits – Conservatorio Bugeja u Fejda, Inspire, Occupational Health and Safety Authority, u s-saħħa primarja –  IT audit fuq l-Isptar Mater Dei u l-Work and Activities Report.

Qegħdin nistennew li sal-aħħar ta’ din is-sena nippubblikaw tmien rapporti oħra li jinkludu wkoll ir-Rapport Annwali dwar il-kontijiet pubbliċi għas-sena 2015, rapport ieħor dwar il-kunsill lokali, u investigazzjoni dwar l-esproprjazzjoni ta’ erba’ proprjetajiet li saru mid-Dipartiment tal-Artijiet bejn l-2006 u l-2013.  Dan  ifisser total ta’ 17-il rapport għal din is-sena, li huwa numru record ta’ rapporti li qatt ġew ippubblikati fl-istorja tal-Uffiċċju. Dan huwa xhieda ċara tad-dedikazzjoni, professjonalità u impenn qawwi tal-istaff tagħna.

Madankollu nixtieq nagħmel enfasi li filwaqt li l-kwantità tar-rapporti hija ħaġa importanti ħafna, ma nixtieqx li nitilfu l-attenzjoni milli nkomplu nsaħħu l-kwalità tax-xogħol tagħna.  Jien u d-Deputat Awditur Ġenerali għandna viżjoni ċara ta’ fejn nixtiequ li jasal l-Uffiċċju tagħna f’dan ir-rigward u se nitkellem dwarha aktar tard.

Biex nerġa’ lura għas-sitwazzjoni finanzjara, irrid ngħid li qegħdin nantiċipaw li se nispiċċaw is-sena b’deficit ieħor ta’ kważi €86,000, dejjem fuq l-allokazzjoni tal-Ministeru għall-Finanzi ta’ €2.9 miljun. Tajjeb li jingħad li aħna konna ġejna mogħtija ammont ta’ €3 miljun minn dan il-Kumitat u mill-Parlament, imma meta rajna li bħala cashflow nistgħu ngħaddu b’€2.9 miljun, iddeċidejna li nerġgħu nżommu mal-allokazzjoni tal-Finanzi biex nevitawlhom il-problema ta’ varjazzjoni fil-baġit tagħhom għal din is-sena. Iżda huwa fatt li sitwazzjoni bħal din ma tistax tiġi ripetuta sena wara l-oħra.

Bħala medja ta’ impjegati għal matul din is-sena għandha tkun ta’ 66 impjegat. Tista’ tgħid li bħalissa għandna kważi full complement, aktar u aktar meta tqis li fadal  biss żewġ impjegati li qegħdin fuq unpaid leave fit-tul.

Nikkonkludi dan is-sommarju dwar is-sena preżenti billi nsemmi li bħas-soltu l-Uffiċċju tagħna baqa’ jagħti s-sostenn tiegħu lill-Kumitat Permanenti dwar il-Kontijiet Pubbliċi waqt il-15-il seduta li saru s’issa.

THE CHAIR:  Hawn xi kummenti dwar l-2016?  Ma jidhirx li hawn kummenti u lanqas mistoqsijiet.  Għalhekk, Sur Deguara, tista’ tkompli.

IS-SUR CHARLES DEGUARA:  Nirringrazzjak.  Kif semmejt aktar kmieni, aħna qed inressqu t-talba ta’ €3.15 miljun għas-sena li ġejja, kemm lil dan il-Kumitat kif ukoll lill- Ministeru għall-Finanzi.  Nixtieq nenfasizza li konna prudenti fil-kalkoli tagħna biex wasalna għal dan l-ammont.  Hawnhekk nixtieq nirringrazzja lill-accountant tagħna, is-Sur Ian Rizzo, għall-mod kuxjenzjuż u dettaljat li bih ifassal l-istimi tagħna.

Tajjeb ngħid li l-ftehim kollettiv li għandna preżenti jiskadi fl-aħħar ta’ din is-sena u l-union li tirrappreżenta lill-ħaddiema diġà ppreżentat il-proposti tagħha għal ftehim kollettiv ġdid li jiskatta fl-1 ta’ Jannar, 2017.  In-negozjati għadhom ma bdewx u ovvjament ħadd ma jaf kif se jiżvolġu.  Li huwa żgur hu li meta niġu għall-kalkoli fiż-żidiet tas-salarji aħna dejjem naraw li jkunu bbażati fuq il-prinċipju tar-relattività mas-salarji tas-Servizz Pubbliku.  Fuq dan il-punt dejjem kien hemm qbil bejn il-union u l-management.  Kif diġà għedt, aħna nirrikonoxxu n-natura partikolari, u xi minn daqqiet sensittiva, tax-xogħol imwettaq mill-istaff tagħna. Dan huwa l-uniku mod li bih nistgħu nassiguraw li jkollna staff kwalifikat u ta’ esperjenza biex iwettaq b’mod professjonali x-xogħol impenjattiv tagħna. Inċidentalment, waqt intervent f’seduta ta’ dan l-istess Kumitat li saret fl-2008, l-Onor. Charles Mangion, dakinhar fil-vesti tiegħu ta’ President tal-Kumitat Permanenti dwar il-Kontijiet Pubbliċi, kien għamel enfasi dwar dan il-punt.

Tajjeb ngħid li sa mis-sena 2014 kellna riżenja waħda mill-istaff preżenti. Dan huwa indikatur pożittiv għall-Uffiċċju ta’ kemm l-impjegati tagħna jinsabu sodisfatti bil-kundizzjonijiet li qed noffrulhom fuq il-post tax-xogħol.  Dan wara li l-Uffiċċju tagħna kien għadda minn perjodu diffiċli ħafna fejn kien qed ikollu staff turnover sinifikanti li ovvjament kien jimpatta b’mod negattiv fuq l-effiċjenza tal-Uffiċċju. Biżżejjed wieħed jgħid li bejn is-sena 2005 u s-sena 2007 kienu rriżenjaw mill-Uffiċċju 15-il membru tal-istaff.  Biex inżommu l-pagi taħt kontroll strett qegħdin ngħidu – u dan huwa kkonfermat fl-estimi tagħna – li ma nimpjegawx aktar nies ħlief biex jimtlew postijiet vakanti ta’ nies  li jkunu rriżenjaw jew irtiraw. 

Mil-lat amministrattiv qegħdin nistmaw ftit anqas minn €300,000, filwaqt li għall- audits tal-kunsilli lokali qegħdin nistmaw is-somma ta’ €260,000. Rigward spiża kapitali, qegħdin nitolbu s-somma ta’ €85,000 biex isir xogħol urġenti ta’ manteniment fil-premises li nokkupaw. Sfortunatment, minħabba nuqqas ta’ fondi, ċertu xogħol ta’ manteniment fuq il-bini, pjuttost antik, li nokkupaw kellu jiġi pospost bir-riżultat li saret ċerta ħsara li issa trid tissewwa.

Inċidentalment, is-sena li ġejja huwa l-20 anniversarju minn meta l-Parlament għadda b’mod unanimu l-emendi kostituzzjonali li poġġew fuq sisien ġodda l-awtonomija sħiħa tal-Uffiċċju Nazzjonali tal-Verifika.  Aħna determinati li nibqgħu nħarsu tali awtonomija, speċjalment billi nibqgħu ngawdu r-rispett tal-Parlament u ċ-ċittadini tagħna, li aħna għandna d-dover li nservu billi nassiguraw li l-fondi pubbliċi jintużaw bl-aħjar mod possibbli u skont il-prinċipji ta’ governanza tajba. Dan jista’ jsir biss billi nassiguraw li x-xogħol tagħna jibqa’ jsir dejjem bl-aktar mod ġust, ekwu u oġġettiv, mingħajr ebda bizgħa jew favur.  Aħna se nassiguraw li l-code of professional conduct tagħna jiġi dejjem imħares mill-impjegati kollha tagħna mingħajr ebda eċċezzjoni.

Jiena u d-Deputat Awditur Ġenerali kommessi li nibqgħu nibnu fuq it-tajjeb kollu li nbena mill-predeċessuri tagħna, imma fl-istess ħin disposti nibdlu fejn meħtieġ biex nassiguraw effiċjenza u effettività massima fix-xogħol tagħna.  Dan jinkludi metodi li permezz tagħhom inkunu nistgħu nsaħħu l-metodoloġiji tal-audits tagħna, speċjalment fejn tidħol il-materjalità u l-audit sampling.  Ta’ min jgħid li dan l-aħħar qamet diskussjoni fil-Kumitat Permanenti dwar il-Kontijiet Pubbliċi dwar dan is-suġġett u huwa tajjeb li nibqgħu niddiskutu mal-istess Kumitat kif ix-xogħol tagħna jista’ jsir aktar effiċjenti.

Nixtiequ wkoll li r-rapport annwali jibda jifhem, jistudja u janalizza aktar fid-dettall ċerti varjazzjonijiet, kemm fid-dħul, kif diskuss waqt sessjoni tal-Kumitat Permanenti dwar il-Kontijiet Pubbliċi li saret fil-bidu ta’ dan ix-xahar, kif ukoll fl-ispiża tal-Gvern, inkluż dak li għandu x’jaqsam ma’ spejjeż kapitali u proġetti tal-Gvern.  Hawnhekk nixtieq nerġa’ nenfasizza dak li għedt fl-aħħar laqgħa tal-Kumitat Permanenti dwar l-Kontijiet Pubbliċi, u ċioè li d-dħul tal-Gvern mhuwiex biss ir-responsabilità tal-Ministeru għall-Finanzi.  Donnu li hawn il-kultura li d-dipartimenti mhumiex responsabbli mill-ġbir.  Dan għalina mhuwiex tajjeb u nixtiequ nenfasizzaw li l-ministeri kollha għandhom jagħmlu dak kollu li jistgħu biex jaraw li dak li hu dovut lill-Gvern, jinġabar.

Qed nistudjaw ukoll kif ir-rapport annwali jibda jħares kif jista’ jagħti opinjoni aktar ċara li tassigura kemm il-figuri finanzjarji, hekk kif rapportati mill-Gvern, huma ta’ min jorbot fuqhom u kemm din l-informazzjoni finanzjarja hija konformi mal-istandards internazzjonali f’dan il-qasam.

Hemm ħafna affarijiet oħra li nixtieq almenu nagħmel aċċenn għalihom rigward  il-viżjoni tagħna, fosthom il-bżonn li nsaħħu l-public relations u niżviluppaw relazzjoni aħjar mal-media meta nippreżentawlhom ir-rapporti tagħna; il-bżonn li naddottaw kejl aktar wiesa’ fuq il-performance tagħna, apparti l-kwantità tar-rapporti tagħna; il-bżonn li nibdew nagħmlu follow-up  ħalli naraw kemm qed jiġu attwati r-rakkmandazzjonijiet tagħna – hawnhekk nixtieq nuri l-apprezzament tiegħi għar-rapport li ħareġ din is-sena mill-Amministrazzjoni fejn ingħata rendikont ta’ kemm il-ministeri għamlu follow-up dwar dak li ssuġġerejna aħna – il-bżonn li nibdew nagħmlu aktar costings dettaljati fuq l-audits tagħna, u l-bżonn li jkollna post tax-xogħol bl-ogħla standards possibbli fejn jidħlu r-riżorsi umani tagħna.

Sur President, qabel nikkonkludi nixtieq insemmi tliet proġetti li d-Deputat Awditur Ġenerali u jien, flimkien mal-amministrazzjoni tagħna, qed naħdmu fuqhom bil-għan li nkunu nistgħu nimplimentawhom fuq medda ta’ żmien. Dawn huma bażikament tlieta:  L-estensjoni tal-bini tagħna li jinsab f’Notre Dame Ravelin, il-Furjana; investiment akbar fit-taħriġ għall-impjegati tagħna; u investment akbar f’sistemi ta’ audit software tal-IT biex insaħħu aktar il-metodoloġiji tal-audits, speċjalment il-kalkoli tal-materjalità u l-mod kif jingħażel is-sampling. 

Rigward l-estensjoni tal-bini, nixtieq ngħid li l-bini li ninsabu fih illum inbena 200 sena ilu biex jakkomoda lill-Gvern Kolonjali Ingliż. Minn dak iż-żmien ’il hawn l-istruttura ta’ dan il-bini qatt ma nbidlet biex takkomoda l-ħtiġijiet ta’ uffiċċju modern u aċċessibbli. Inkun qed nonqos jekk ma nsemmix in-nuqqas  kbir ta’ faċilitajiet meta niġu biex niltaqgħu mal-istaff, speċjalment biex norganizzaw seduti ta’ training u konferenzi interni, in-nuqqas ta’ resource room u  storage space adegwat u sikur.  Dan biex ma nsemmix esiġenzi importanti marbuta ma’ family friendly measures.  

Rigward il-bżonn tat-taħriġ tal-istaff, kif ukoll investment akbar f’sistema ta’ audit software tal-IT se nħalli f’idejn id-Deputat Awditur Ġenerali, is-Sur Noel Camilleri, li se jidħol aktar fid-dettall fuq dawn l-oqsma. Is-Sur Camilleri, apparti milli għandu ħeġġa u entużjażmu kbir biex insaħħu l-għodda għad-dispożizzjoni tal-istaff tagħna, iġorr miegħu ħafna kompetenzi u esperjenzi utli ħafna f’dan il-qasam bħala ex Accountant General. Huwa qiegħed ukoll jixpruna numru ta’ policy papers fuq suġġetti importanti ħafna li l-iskop prinċipali tagħhom hu li tissaħħaħ dejjem aktar it-trasparenza fix-xogħol tal-istaff tagħna.  Jiena kuntent ħafna li l-esperjenza twila li qsamna flimkien fil-passat, jien u s-Sur Camilleri, fil-Ministeru tal-Finanzi qegħdin insibuha ta’ għajnuna kbira fix-xogħol tagħna.

Nixtieq intemm l-intervent tiegħi  billi ntenni li l-għan aħħari tagħna huwa li l-Uffiċċju dejjem jibqa’ jkun ġust ma’ kulħadd, kemm ma’ min qed jagħmel l-audits u l-investigazzjonijiet, kemm mal-impjegati tiegħu, kemm mal-Parlament, u anke mal-pubbliku, li fl-aħħar mill-aħħar huma t-taxxi tiegħu li jiffinanzjaw dan ix-xogħol tant importanti tal-Uffiċċju tagħna.  Nirringrazzjakom.

THE CHAIR:  Nirringrazzjak u nistieden issa lis-Sur Noel Camilleri sabiex jagħmel l-intervent tiegħu.

IS-SUR NOEL CAMILLERI (Deputat Awditur Ġenerali):  Mr Chairman, ninsab onorat li għall-ewwel darba qed nindirizza lil dan il-Kumitat.  Kif tistgħu timmaġinaw, wara 14-il sena nokkupa l-kariga ta’ Accountant General u ’l fuq minn 30 sena naħdem fid-Dipartiment tat-Teżor fil-Ministeru għall-Finanzi, ma kenitx ħaġa faċli li mmur naqdi funzjoni fuq in-naħa l-oħra tal-fence.  Però fit-Teżor kelli l-vantaġġ li kont f’entità ċentrali b’viżjoni ġenerali ta’ xi jkun qed jiġri fis-Servizz Pubbliku.  Kelli wkoll l-opportunità li għal mhux inqas minn terz tas-sena naħbat b’mod jew b’ieħor mal-awdituri minħabba l-fatt li dawn ikunu hemmhekk janalizzaw u jiskrutinizzaw il-kontijiet tal-Gvern.  Għaldaqstant iċ-challenge ta’ din il-pożizzjoni l-ġdida ħadtu għax emmint li bl-għajnuna, kemm tal-Awditur Ġenerali kif ukoll tal-management tal-Uffiċċju, stajt nagħti kontribut siewi kemm lill-Uffiċċju, lill-Parlament kif ukoll fl-aħħar mill-aħħar lill-pubbliku inġenerali.  

Wara diskussjonijiet li kellna, is-Sur Deguara, fdali tliet aspetti li diġà aċċenna għalihom fid-diskors tiegħu: l-aspett tal-learning and professional development tal-istaff;  l-aspett ta’ corporate policies; u l-aspett li jirrigwardja l-użu tat-teknoloġija fl-awditjar tagħna. Nibda bl-ewwel wieħed li huwa l-learning and professional development.

Jekk wieħed iħares lejn l-Uffiċċju minn barra, kif wara kollox għamilt jien, jara li hemm workforce li hija b’saħħitha, kemm fil-kuntest akkademiku, kif ukoll f’ħiliet tekniċi u livelli professjonali.  Jekk imbagħad wieħed iħares lejn minn fejn jiġu l-impjegati li għandna preżenti, isib li 38% minnhom ġejjin mis-settur privat.  Jekk tgħodd ukoll l-istituzzjonijiet li ma jitqiesux bħala Servizz Pubbliku, bħal pereżempju, il-Bank Ċentrali, il-Malta Financial Services Authority (MFSA), l-Enemalta u l-Malta Information Technology Agency (MITA), dan il-persentaġġ kważi jlaħħaq is-70%.  Qed ngħid dan għax l-akbar auditee tal-uffiċċju tagħna huwa s-Servizz Pubbliku u hemm bosta vantaġġi kif ukoll żvantaġġi bil-kompożizzjoni tal-work force b’background bħal dan.  L-ikbar vantaġġ hu li l-awdituri tagħna jħarsu lejn il-problema fis-Settur Pubbliku minn barra, b’mod frisk u b’approach iffukat totalment fuq il-problema.  Iżda mill-banda l-oħra jista’ jkollok żvantaġġi bħal, pereżempju, in-nuqqas ta’ knowledge tal-kuntest, nuqqas ta’ tagħrif u esperjenza fuq strutturi u proċeduri fis-settur pubbliku u li dawn, fl-aħħar mill-aħħar, jistgħu jwasslu biex ir-rakkmandazzjonijiet li jingħataw, forsi ma jkunux jistgħu jiġu implimentati.   

F’waħda mill-ewwel okkażjonijiet li kelli biex nitkellem mal-istaff niftakar li kont għedtilhom li għalija, is-suċċess tal-Uffiċċju m’għandux jitkejjel biss fuq in-nuqqasijiet li nsibu, iżda fuq il-kwalità tar-rakkmandazzjonijiet li nagħtu u kemm minnhom eventwalment jiġu attwati jew implimentati mill-awtoritajiet.

Għaldaqstant, prijorità f’dak li għandu x’jaqsam mat-taħriġ se tkun dik li l-impjegati tagħna jingħataw sessjonijiet ta’ informazzjoni fuq areas importanti tas-settur pubbliku bħal, pereżempju, it-tħaddim tal-Public Service Management Code (PSMC), Freedom of Information, id-data protection, il-budgeting fis-settur pubbliku u l-immaniġġjar tal-assi u l-liabilities tal-Gvern, kif ukoll Public Sector accounting.  Sal-aħħar tas-sena kurrenti se nkunu offrejna sessjonijiet fuq dawn is-suġġetti lil madwar 40 impjegat tal-Uffiċċju tagħna.

It-tieni pilastru ta’ taħriġ se jkun li nsaħħu l-element tekniku u professjonali tal-awdituri tagħna.  Għaldaqstant se nkunu qed naħdmu sabiex inżidu l-kompetenzi tal-istaff tagħna f’areas speċifiċi bħal risk analysis/management, statistics, international Public Sector accounting standards kif ukoll fuq detection of fraud u Public Sector auditing.   

F’dawn l-aħħar erba’ xhur ħdimna biex żviluppajna policy dwar il-learning and professional development għall-Uffiċċju li l-oġġettivi prinċipali tagħha huma li ssaħħaħ il-kompetenzi tal-istaff u tgħinhom sabiex jiffaċċjaw iċ-challenges tax-xogħol tal-Uffiċċju, tiffaċilita l-iżvilupp professjonali tal-impjegati tan-National Audit Office (NAO), toffri working environment fejn it-taħriġ kontinwu u l-iżvilupp personali u professjonali tal-impjegati jikkontribwixxi għal motivazzjoni ikbar u fulfilment fuq il-post tax-xogħol u fir-rwoli speċifiċi tagħhom; u tgħin sabiex jinżammu l-aħjar elementi umani fl-organiżżazzjoni.

Hemm bosta elementi oħra li l-policy titkellem fuqhom iżda ma naħsibx li għandi ċ-ċans nidħol fihom fid-dettall f’dan il-Kumitat, fosthom dawk tal-equal opportunities, ir-responsabilitajiet ta’ dawk kollha nvoluti, bħal impjegati u management, l-options u l-metodi differenti ta’ taħriġ, dak li qed insejħu core training u taħriġ ieħor, kif ukoll ir-relazzjoni tat-taħrig mal-performance management cycle tal-impjegati tagħna.

Mr Chairman, aħna naraw it-taħriġ tal-impjegati tagħna bħala investiment.  Qed inħejju training and professional development plan għall-2017 u għalkemm għas-sena li ġejja beħsiebna nutilizzaw il-fondi eżistenti, ma neskludix li sussegwentement, mill-2018 ’il quddiem, meta nkunu qed nipproponu l-estimi għall-NAO, nallokaw iktar fondi għat-taħriġ. Ngħaddi issa għat-tieni aspett li xtaqt nitkellem fuqu li huwa l-corporate policies.

Din hija area fejn naħsbu li hemm ħafna xi jsir. Kull organiżżazzjoni għandha policies interni li jissapportjaw il-governanza kif ukoll jirregolaw l-operat tagħha.  Dawn jistabbilixxu kif l-entità taħdem u kif għandha titħaddem, u fuq kollox, jagħtu direzzjoni ċara tal-istance jew pożizzjoni tal-entità fir-rigward ta’ ċerti aspetti tal-operat, kemm għall-management, kif ukoll għall-istaff. F’dawn l-aħħar erba’ xhur ħdimna ħafna fuq dan l-aspett.  Ħdimna sabiex nibdew nibnu compendium ta’ policies interni li jkunu maqbula, miktuba u maħruġa mill-management b’mod regolari.  Dawn il-policies għandhom jgħinu wkoll sabiex ineħħu kull ekwivoku fuq ċerti aspetti tal-operat tal-NAO kif ukoll isaħħu l-governanza u t-trasparenza tal-operat tagħna.  

Insemmi, pereżempju, il-learning and professional development policy li għadni kemm aċċennajt għaliha.  Żviluppajna policy dwar it-treatment ta’ ittri anonimi li jaslu l-Uffiċċju u kif dawn għandhom jiġu pproċessati.  Għadna kemm ħriġna policy dwar ir-relazzjoni tal-Uffiċċju mal-media tradizzjonali u kif il-media għandha tiġi trattata internament mill-impjegati.  Policy oħra kienet dik fuq blogs u websites personali u social networks li mingħajr ma timmina d-drittijiet personali tan-nies tagħna, tirregola l-imġiba ta’ kull impjegat tal-Uffiċċju f’dan ir-rigward.  Qed tiġi wkoll żviluppata communications policy fuq kull aspett ta’ komunikazzjoni tal-Uffiċċju. 

Hemm areas oħra li qed naħdmu fuqhom li jinkludu wkoll aspetti tekniċi tax-xogħol tal-awditjar, bħal kriterji u metodoloġiji li għandhom jintużaw fl-awditjar tagħna. Eventwalment, beħsiebna nirrevedu wkoll il-Code of Professional Conduct tal-impjegati tal-NAO sabiex dan jirrifletti l-policies pertinenti. Ngħaddi issa għall-aħħar aspett, li huwa audit management u auditing software.

Indubbjament, dan huwa proġett fit-tul. Nistgħu naraw dan l-aspett minn żewg angoli;   software li jgħinna nimmaniġġjaw l-audits tagħna aħjar u ieħor li jgħinna fl-aspett tekniku tal-audits tagħna bħal fl-elementi tal-kriterji u l-metodoloġiji wżati, sampling, risk assessment, intelligence gathering, business intelligence tools u databases li jiġu strutturati skont il-bżonn. 

[bookmark: _GoBack]Nistqarr li għadna fil-bidu nett ta’ dan il-proġett.  Qed naraw xi jsir f’supreme audit institutions oħrajn biex inkunu nistgħu naraw kif nagħmlu l-aħjar użu possibbli mit-teknoloġija. Irridu naslu biex niddeterminaw eżatt l-ispeċifikazzjonijiet u l-bżonnijiet tagħna biex imbagħad naraw ukoll xi prodotti hemm fis-suq.  Li nafu fiċ-ċert huwa li proġett bħal dan se jinvolvi kemm tibdil fil-proċeduri interni, jiġifieri business process re-engineering, il-mod kif naħdmu, kif ukoll allokazzjoni akbar ta’ fondi għal dan l-investiment. Nittama li s-sena d-dieħla jkollna ċ-ċans li nagħtu spinta ’l quddiem f’dan ir-rigward.  Nirringrazzjakom.

THE CHAIR:  Grazzi, Sur Camilleri.  Rimarki?  L-Onor. Tonio Fenech.

ONOR. TONIO FENECH:  L-ewwel nett irrid nirringrazzja lill-Awditur Ġenerali u lill-istaff kollu tiegħu għax-xogħol li qed jagħmel, xogħol li mhuwiex faċli, mhux dejjem apprezzat, u ħafna drabi jidħol f’kontroversji.  Jien naħseb li l-Uffiċċju dejjem ipprova jżomm l-awtonomija u l-indipendenza neċċessarja biex ir-rapporti li joħroġ ikollhom il-kredibilità u l-istanding li huwa meħtieġ biex jiġu evalwati u anke followed up mill-entitatjiet rispettivi.  Naħseb li din id-darba l-Public Accounts Committee (PAC) ipprova jikkopera kemm jista’ jkun mal-Awditur Ġenerali biex ir-rapport annwali, li huwa rapport fundamentali tax-xogħol li jagħmel l-Awditur Ġenerali, jingħata l-prijorità anke fix-xogħol tiegħu.  B’sodisfazzjon ngħid li qabel is-sajf għalaqna d-diskussjoni dwaru u nittama li din tkun il-konswetudni ta’ kif naħdmu mal-Awditur Ġenerali.  

Fid-diskors  tiegħu l-Awditur Ġenerali tkellem dwar ir-rapporti li ħareġ din is-sena.  Naħseb li veru li n-numru ta’ rapporti li ħriġtu u li għandkom l-intenzjoni li toħorġu huwa wieħed sostanzjali, però xtaqt nistaqsi kemm jifdal minn dawk ir-rapporti speċjali pendenti u jekk tarawx sitwazzjoni ta’ one-off li tista’ tiġi managed matul is-sena sussegwenti jew jekk hijiex kwestjoni li l-livell ta’ staffing u kompetenzi li għandu l-Uffiċċju mhijiex biżżejjed biex ikun jista’ riżultati f’dan is-sens.

Dwar il-kwestjoni tal-kwalità tar-rapport innifsu, fil-PAC qamet l-issue dwar il-metodi ta’ sampling li qed jintużaw.  Il-concern tagħna huwa li l-metodu ta’ sampling li qed jintuża ma jagħtix stampa lill-Kumitat, jew lil min jaqra ir-rapport, jekk ir-riżultat huwiex ta’ vera assurance tar-riżultat finali li qed jiġi ppreżentat fiċ-ċifri, jew jekk huwiex biss metodu biex jivverifika l-assurance level.  Din kienet l-ikbar issue li qamet, u qed nieħu gost li l-Uffiċċju qed iħares lejn kif itejjeb is-sitwazzjoni biex din tiġi indirizzata.  

Xtaqt nistaqsi jekk intomx qegħdin tużaw in-network li qegħdin fiha biex tingħata ċerta għajnuna teknika ta’ kif din l-issue qed tiġi riżolta minn istituzzjonijiet oħrajn simili biex dak li naddottaw ikun il-prattika li qed tiġi addottata minn istituzzjonijiet simili tagħkom fuq livell internazzjonali.  Nieħdu gost ukoll nisimgħu dwar il-livell u l-isforz ta’ taħriġ li qed isir u anke dwar il-corporate policies, li naħseb li hija importanti ħafna.  Semmejtu wkoll l-użu ta’ auditing software fil-ħidma tagħkom.  Tistgħu tgħidulna kif qed taraw dan il-proċess u meta qed taraw li tibdew tużaw din it-tip ta’ teknoloġija?

THE CHAIR:  Is-Sur Deguara.

IS-SUR CHARLES DEGUARA:  Kif semmejt fil-bidu tad-diskors tiegħi, dan l-aħħar sentejn kellna numru konsiderevoli ta’ talbiet, kemm mill-PAC kif ukoll mill-Parlament innifsu, għal investigazzjonijiet.  Fil-fatt, f’dawn l-aħħar sentejn in-numru sploda u żidna anke n-nies f’din is-sezzjoni.  Ħalli nagħti overview fil-qosor ħafna ta’ kif inhu kompost l-Uffiċċju tagħna.  

Aħna għandna erba’ sezzjonijiet: żewġ sezzjonijiet kbar li huma l-financial and compliance – ħafna mill-impjegati f’din is-sezzjoni huma accountants – minn fejn joħroġ ir-rapport annwali; u l-performance auditing fejn in-nies huma kollha gradwati fl-istatistika u l-ekonomija u jiffukaw iżjed fuq li jfittxu dwar l-effectiveness u l-ekonomija.  Imbagħad hemm żewġ sezzjonijiet żgħar: waħda tikkonċentra fuq IT audits – f’dawn l-aħħar snin bdejna noħorġu IT audit li jkun jiffoka biss fuq is-sistemi tal-IT f’post partikolari; fil-fatt għadna kif għamilna wieħed impenjattiv ħafna fl-Isptar Mater Dei – u oħra li tikkonċentra fuq l-investigations and special audits.  

Kif għedt, f’dawn is-sentejn ġejna inondati minn talbiet.  Fl-2015 lestejna sebgħa minnhom, din is-sena ħriġna tliet rapporti oħra, tnejn tal-kunsilli lokali u wieħed ta’ Strada Żekka, u fadlilna pendenti erba’ investigazzjonijiet li se ngħid liema huma.  Fit-12 ta’ Ġunju 2015 konna ngħatajna mandat sabiex ninvestigaw l-ispjejjeż kollha li saru fil-bini tal-Isptar Mater Dei li kif tistgħu taħsbu, huwa audit impenjattiv ħafna u qed jeħdilna ħafna ħin.  Fit-23 ta’ Ġunju ngħatajna mandat biex ninvestigaw fuq erba’ property transfers li saru bejn l-2006 u l-2013 u bħalissa qegħdin naħdmu fuq ir-rapport.  Imbagħad fl-aħħar ta’ Lulju 2015 konna ngħatajna mandat biex ninvestigaw affarijiet li għandhom x’jaqsmu mal-kuntratt mogħti lil Electrogas Malta, u fit-18 ta’ Novembru 2015 konna ngħatajna mandat biex nagħmlu investigazzjoni dwar l-issuance ta’ visas mill-Konsolat Malti fl-Alġerija.  Aħna nimxu b’ordni kronoloġika meta niġu biex naħdmu fuq it-talbiet li jidħlulna, però f’termini ta’ xogħol, żgur li l-investigazzjoni tal-Isptar Mater Dei, by far, hija l-aktar li qed teħdilna ħin. Għandna wkoll pendenti żewġ talbiet oħra żgħar għal investigazzjoni u li ma ġewx għandna tramite l-PAC.  

Xtaqt nirrimarka li jeżistu ċerti national audit offices li jistabilixxu numru ta’ investigazzjonijiet li jistgħu jiġu mogħtija mill-parlament, xi ħaġa li rrid ngħid ma naqbilx magħha.  Dawn l-NAOs jgħidu li għandhom pjan li jixtiequ jesegwixxu, u allura jitolbu lill-parlament biex ma jagħtihomx aktar minn “tant” investigazzjonijiet x’jagħmlu; fil-fatt wieħed minnhom jagħti sa ħamsa.  Nerġa’ ngħid li jien ma naqbilx ma’ dan għax aħna qegħdin hemm biex inservu lill-Parlament, u nagħmlu investigazzjonijiet kemm ikun hemm bżonn.

ONOR. TONIO FENECH:  Aħna nippruvaw, bħala PAC, ma nindonawkx b’talbiet għax konxji minn din ir-restrizzjoni, però ma naħsibx li għandu jkun hemm limitu.

THE CHAIR:  Lanqas jien ma naħseb li bħala prinċipju għandu jkun hemm limitu.

IS-SUR CHARLES DEGUARA:  Ċertament li naqbel magħkom.  Ħalli nkompli nwieġeb għad-domandi.  

Issemmiet il-kwestjoni tas-sampling.  Ħafna drabi tqum l-issue ta’ jekk huwiex risk based sampling jew inkella random sampling.  Irrid ngħid li s-sampling tagħna fil-maġġoranza jkun risk based, u kemm jista’ jkun qegħdin naraw li nkunu ċari fil-kummenti tagħna dwar x’tip ta’ sampling qegħdin nużaw.  Nixtieq ngħid li l-istaff tagħna qed iwieġeb tajjeb ħafna u b’mod pożittiv għal dan.  

Dwar is-software irrid ngħid li diġà bdejna naraw x’qed jużaw pajjiżi oħra u qed insibu li kulħadd ifaħħar is-sistema li juża hu; dan bħal meta tkun se tixtri karozza u min ikun qed ibigħlek jgħidlek li tiegħu tkun l-aqwa waħda, naturalment għax dik ikollu.  Ma ninsewx li fl-Ewropa hemm żewġ tip ta’ audit institutions; hemm dawk li huma forma ta’ qorti, bħal tal-Italja, Spanja u l-Portugall, u hemm dawk li huma NAOs bħal tal-Ingilterra u l-pajjiżi tal-Commonwealth.  Jiġifieri rridu noqogħdu attenti qabel niddeċiedu liema sistema se nużaw għax dan jinvolvi investiment qawwi u ma nistgħux immorru għand il-Finanzi nitolbu l-flus għalih and we get it wrong.

THE CHAIR:  Is-Sur Camilleri.

IS-SUR NOEL CAMILLERI:  Jien qgħadt attent fid-diskors tiegħi li ngħid li għadna fil-bidu tal-proċess.  Xtaqt ngħid ukoll li aħna qegħdin fil-EUROSAI IT Working Group u rajna x’qed jagħmlu pajjiżi oħra.  Nista’ ngħid li hemm diversi software u rajna anke fallimenti ta’ pajjiżi li marru għal ċertu software imbagħad spiċċaw għamlu s-sistema tagħhom.  Jiġifieri rridu noqogħdu ħafna u ħafna attenti dwar x’nagħżlu.  

Jien semmejt corporate policies, imma hemm policies oħrajn li huma iktar tekniċi.  Is-Sur Deguara semma s-sampling, imma hemm ukoll issues ta’ definizzjonijiet li hemm bżonn nagħmlu policies fuqhom bħal, pereżempju, x’inhi materjalità.  Jiġifieri se nagħmlu policies anke fuq dawn l-aspetti.

THE CHAIR:  Nirringrazzjakom.  Ma jidhirx li hemm aktar interventi u mistoqsijiet għalhekk se ngħaddi għall-vot.  Il-mistoqsija hija l-approvazzjoni tar-Rapport Annwali u l-Istqarrijiet Finanzjarji tal-Uffiċċju Nazzjonali tal-Verifika għas-sena li tagħlaq fil-31 ta’ Diċembru 2015.  Dawk favur?  (Onor. Membri:  Aye)  Dawk kontra?  Agreed.  

Ir-Rapport Annwali u l-iStqarrijiet Finanzjarji tal-Uffiċċju Nazzjonali tal-Verifika għas-sena li tagħlaq fil-31 ta’ Diċembru 2015 ġew approvati b’mod unanimu.  
 
THE CHAIR:  Il-mistoqsija hija l-approvazzjoni tal-Estimi Finanzjarji tal-Uffiċċju Nazzjonali tal-Verifika għas-sena 2017.  Dawk favur?  (Onor. Membri:  Aye)  Dawk kontra?  Agreed.

L-Estimi Finanzjarji tal-Uffiċċju Nazzjonali tal-Verifika għas-sena 2017 ġew approvati b’mod unanimu.  

THE CHAIR:  Nitlob il-permess sabiex inkun nista’ nirrapporta fil-Plenarja u nressaq il-mozzjoni formalment.  Hawn permess? (Onor. Membri:  Iva)

Il-permess ingħata.

THE CHAIR:  Il-Kumitat huwa aġġornat.

Fis-7:14p.m. il-Kumitat aġġorna.

